
தேவாலயத் தாக்குதல் வழக்கு: ஜோர்டானில் மூவருக்கு தூக்குத்
தண்டனை

சென்னை – 16 நவம்பர், 2026 கடந்த மாதம் ஜோர்டானின் தெற்குப் பகுதியில் உள்ள தேவாலயத்தில் நடத்தப்பட்ட
துப்பாக்கிச் சூட்டுத் தாக்குதலில் ஈடுபட்ட மூன்று பேருக்கு, ஞாயிற்றுக்கிழமை (நவம்பர் 15, 2026) தூக்குத் தண்டனை
விதித்து அந்நாட்டு நீதிமன்றம் தீர்ப்பளித்தது.

அக்டோபர் 23ஆம் தேதி ஜோர்டானின் கரக் ஆளுநரகத்தில் உள்ள ஹம்மூத் கிராமத்தில், கிரேக்க ஆர்த்தடாக்ஸ்
தேவாலயத்தில் நடைபெற்ற இறுதிச் சடங்கின்போது ஆயுதம் ஏந்தியவர்கள் புகுந்து தாக்குதல் நடத்தினர். இதில் ஒன்பது
பேர் கொல்லப்பட்டனர்; 25 பேர் காயமடைந்தனர்.

இந்தத் தாக்குதலுக்குப் பிறகு தப்பிச் சென்ற மூன்று பேரும் — ஜோர்டானைச் சேர்ந்த இரண்டு சகோதரர்களும்,
அவர்களது திருமண உறவினர் ஒருவரும் — மூன்று நாள்களுக்குப் பிறகு கைது செய்யப்பட்டதாக அதிகாரிகள்
தெரிவித்தனர்.

ஞாயிற்றுக்கிழமை வெளியிட்ட அறிக்கையில், கிரேக்க ஆர்த்தடாக்ஸ் தேவாலயத்தில் பயங்கரவாதத் தாக்குதலை
நடத்திய மூன்று குற்றவாளிகளுக்கும் மரண தண்டனை விதித்து அரசுப் பாதுகாப்பு நீதிமன்றம் தீர்ப்பளித்துள்ளதாக
ஜோர்டான் ராணுவம் தெரிவித்தது.

உயிரிழப்புகளை ஏற்படுத்திய பயங்கரவாதத் தாக்குதல்களைச் செய்தது, ஆயுதம் தொடர்பான குற்றங்கள்,
பயங்கரவாதச் செயல்களைச் செய்யச் சதி செய்தது மற்றும் பயங்கரவாத அமைப்பின் கருத்துகளைப் பரப்பியது ஆகிய
குற்றச்சாட்டுகளில் அவர்கள் குற்றவாளிகள் என நீதிமன்றம் தீர்ப்பளித்தது.

முஸ்லிம்கள் பெரும்பான்மையாக வாழும் ஜோர்டானில், மக்கள்தொகையில் சுமார் 3 சதவீதம் பேர் கிறிஸ்தவர்கள்.
இந்தத் தாக்குதல் அந்நாட்டில் பெரும் அதிர்ச்சியை ஏற்படுத்தியது.

